
MINUTI 

Il-Minuti tal-Laqgħa Nru. 16 li saret l-Erbgħa 2 ta’ Marzu 2011, ġew konfermati.
APPROVAZZJONI TAL-EWWEL RAPPORT TA’ ĦIDMA TAL-KUMITAT MAGĦŻUL TAL-KAMRA.

THE CHAIRMAN: Niġu għar-rapport tal-Ewwel Sena Ħidma. 

“Rapport ta’ Progress tal-Kumitat Magħżul tal-Kamra dwar ir-Ri-Kodifikazzjoni u Konsolidazzjoni ta’ Liġijiet.

1. Twaqqif tal-Kumitat Magħżul

Il-Kumitat magħżul tal-Kamra dwar ir-Ri-kodifikazzjoni u Konsolidazzjoni ta’ Liġijiet twaqqaf permezz ta’ Mozzjoni 114 li ġiet approvata mill-Kamra tad-Deputati fis-Seduta 177 tat-Tnejn 14 ta’ Diċembru 2009.”

Dan il-kumitat iltaqa’ l-ewwel darba fl-10 ta’ Marzu 2010.  Minn dakinhar saru 17-il laqgħa inkluża din tal-lum. Il-Kumitat huwa kostitwit minni, mill-Onor. Josè Herrea u l-Onor. Francis Zammit Dimech.  F’xi seduti kellna wkoll lill-Onor. Karl Gouder u lill-Onor Charlò Bonnici bħala sostituti. 

2. It-Termini ta’ Referenza tal-Kumitat Magħżul

It-termini ta’ referenza tal-Kumitat Magħżul jinsabu mniżżlin f’Mozzjoni 114 li kopja tagħha hija annessa bħala Appendiċi I ma’ dan ir-rapport ta’ progress. Il-parti rilevanti tal-ħidma tal-Kumitat Magħżul hija dik li tara li:-

(a) jiġu mħassra liġijiet li llum saru anakronistiċi u m’għandhom l-ebda rilevanza għal-lum;

(b) jiġu kodifikati kemm jista’ jkun fi ktieb wieħed il-liġijiet ta’ natura ċivili u/jew penali u/jew kummerċjali, ħalli jiffurmaw parti mill-Kodiċijiet rispettivi tagħhom;

(c) li jiġu amalgamati f’liġi waħda liġijiet eżistenti ta’ suġġetti li jixxiebħu. 

3. Il-portata tat-termini tar-referenza

Il-portata tat-termini tar-referenza hija fis-sens ukoll li l-kumitat Magħżul għandu jiżgura:”

Jiġifieri dawn it-termini tar-referenza għandhom jinftiehmu fis-sens li jinkludu li kumitat jista’ jissuġġerixxi 

(a) li għandhom jiżdiedu kodiċi oħrajn;

(b) li sentenzi partikolari ta’ portata nazzjonali, (sentenzi Kostituzzjonali kif ukoll sentenzi mill-Qorti Ewropea tad-Drittijiet tal-Bniedem) li jistgħu jinċidu fuq il-leġislazzjoni ta’ Malta għandhom jiġu ddibattuti fil-Kumitat;” 

kif jistgħu jiġu inseriti allura fil-korp tal-leġislazzjoni tagħna, 

“(c) li jsir re-enumerazzjoni; u 

(d) jiġu ssuġġeriti emendi.”

Il-Kumitat iddiskuta l-bżonn tal-konsolidazzjoni u l-kodifikazzjoni, u jidher li dan il-bżonn hu apprezzat anke b’mod wiesa’ li hemm bżonn li jsir dan il-proċess.  Jidher li għal snin twal ma kienx qed isir dan il-proċess, almenu fuq bażi ta’ ċertu estensività li hemm bżonn. 

Fil-fatt fil-ħidma tiegħu l-Kumitat iddistingwa bejn dawn iż-żewġ termini: kodifikazzjoni u konsolidazzjoni. 

6. Il-Kodifikazzjoni u l-Konsolidazzjoni tal-Liġijiet
Il-Kumitat Magħżul jiddistingwi bejn dawn iż-żewġ termini fil-ħidma tiegħu. B’kodifikazzjoni wieħed jifhem mhux biss il-ġabra ta’ numru ta’ liġijiet f’kodiċi wieħed imma l-organizzazzjoni ta’ dawk il-liġijiet f’kodiċi wieħed, inkluż l-identifikazzjoni ta’ dawk id-dispożizzjonijiet li huma antikwati u li allura m’għadx hemm aktar bżonnhom, l-identifikazzjoni ta’ lacunae fil-liġijiet eżistenti li se jkunu kodifikati bl-iskop li dawn il-lacunae jimtlew, l-inkorporazzjoni ta’ konswetudini li tkun żviluppat tul iż-żmien u li jkun għaqli li din tiġi konsolidata, l-inklużjoni ta’ prinċipji li joħorġu mill-ġurisprudenza kif ukoll il-kitbiet ta’ ġuristi li jkun jagħmel ħafna sens li wieħed jinkludihom fil-kodiċi ukoll.  Il-kodifikazzjoni tinkludi wkoll is-simplifikazzjoni tad-dispożizzjonijiet, l-uniformità fl-użu tat-terminoloġija u l-inklużjoni ta’ istituti ġodda li sal-lum il-ġurnata l-liġi Maltija għadha ma żviluppatx. 
Il-konsolidazzjoni hija process aktar sempliċi mill-kodifikazzjoni u tikkonsisti prinċipalment filli liġijiet li jittrattaw l-istess suġġett jinġabru f’liġi waħda mingħajr il-ħtieġa li jsir dak ix-xogħol kollu li normalment isir fil-kodifikazzjoni.

Il-kodiċijiet mhumiex biss karatteristici tal-liġijiet Maltin.  Hemm ħafna pajjiżi oħra li bħal tagħna għandhom sistema ta’ kodifikazzjoni.  Biżżejjed wieħed isemmi, fost pajjiżi oħra, l-Italja, Franza, Spanja, l-Portugall, l-Olanda, l-Awstrija, il-Ġermanja u l-Filippini.”

Il-Kumitat ma setgħax iwettaq ix-xogħol tiegħu f’din l-ewwel sena kieku mhux għall-assistenza ta’ diversi nies fosthom u prinċipalment Prof. Kevin Aquilina.  Nirringrazzjak għal darb’oħra Prof Aquilina.  Naħseb li qed inkun ukoll il-vuċi tal-kollegi tiegħi f’dan il-kumitat.  Ċertament ukoll irridu nuru l-apprezzament tagħna għall-kontribuzzjoni tiegħek.
7.
Assistenza minn Esperti lill-Kumitat Magħżul

Il-Kumitat Magħżul qabel li waqt il-laqgħat tiegħu jingħata il-permess biex il-Kumitat ikun jista’ jiġi ndirizzat minn esperti li mhumiex membri tal-Kumitat Magħżul. L-esperti li kkontribwew bil-pariri tagħhom lill-Kumitat Magħżul kienu:

L-Avukat Dr. Vanni Bruno, Kap tal-Justice Unit fil-Ministeru tal-Ġustizzja u tal-Intern, 
Ms. Marilu’ Gatt, Koordinattriċi tal-Justice Unit fil-Ministeru tal-Ġustizzja u tal-Intern, 
l-Avukatessa Dr. Janice Farrugia, Junior Legal Officer fil-Justice Unit, 
l-Avukat Ġenerali Dr. Peter Grech, 
il-Professur Ian Refalo, Dekan tal-Fakultà tal-Liġi, Università ta’ Malta, 
Dr. Austin Bencini, Vici-Dekan tal-Fakultà tal-Liġi fl-Università ta’ Malta, 
Dr. Marse-Ann Farrugia, Assistant Lettur, fid-Dipartiment tad-Dritt Pubbliku fil-Fakultà tal-Liġi fl-Università ta’ Malta, u llum Maġistrat, u

l-President Emeritus Dr Ugo Mifsud Bonnici.  
Indirizzaw ukoll lill-Kumitat Magħżul:

Is-Segretarju Permanenti Prinċipali fl-Uffiċċju tal-Prim Ministru, Dr. Godwin Grima
Is-Segretarju Permanenti fil-Ministeru għar-Riżorsi u Affarijiet Rurali Dr. Chris Ciantar, 
il-Perit Karm Mifsud Borg, Direttur Ġenerali għat-Tindif u Manutenzjoni fil-Ministeru għar-Riżorsi u Affarijiet Rurali u l-Avukatessa Dr. Franca Giordimaina, Konsulent Legali għad-Dipartiment tax-Xogħlijiet 

Fil-laqgħa tal-Kumitat mal-Kumitat tal-Istitut tal-Ġurnalisti Maltin kienu preżenti s-Sur Malcolm Naudi, Chairman; is-Sinjorina Julia Farrugia, Viċi Chairman; is-Sur Joe A. Vella, Segretarju Ġenerali; is-Sur Charlot Zahra, Viċi-Segretarju Ġenerali; is-Sur Mario Schiavone, Teżorier; u s-Sur Charles Camenzuli, Membru tal-Kunsill, megħjuna mill-Avukat Dr. Joe Mifsud.

8.
Ħidma tal-Justice Unit u Informazzjoni dwar il-website tal-Liġijiet ta’ Malta

Waqt l-ewwel seduta tal-Kumitat Magħżul, Dr Vanni Bruno ta spjegazzjoni dwar il-ħidma tiegħu fil-Justice Unit u fuq ix-xogħol tal-website “Liġijiet ta’ Malta”.  Dr Bruno informa lill-kumitat dwar il-website li huwa kuntratt speċifiku u separat u dak kollu li jidher fuqha huwa bil-poteri li jingħataw lill-Kummissarju tal-Liġijiet, il-Prim Imħallef Emeritus il-Professur Ġiuseppe Mifsud Bonnici LL.D..”

Dr Bruno spjegalna x’kienet il-ħidma tiegħu wkoll.  U f’Appendiċi II huwa rapport intitolat Consolidation of Subsidiary Legislation to Date (pari materia) fejn jidher li f’dan il-qasam sar ħafna xogħol mill-Justice Unit. Dr Bruno kellu opportunità ukoll jispjega li l-aħħar eżerċizzju ta’ konsolidazzjoni tal-leġislazzjoni li sar hawn Malta kien fl-1942. 

Dan il-Kumitat iddiskuta wkoll il-Kodiċi tal-Liġijiet tal-Pulizija.  Dan huwa kodiċi li fis-snin riċenti tħassru ħafna mid-dispożizzjonijiet tiegħu.  Allura l-Kumitat iddiskuta mar-rappreżentanti tal-Ministeru tar-Riżorsi - li d-dispożizzjonjiet rimanenti f’dan il-kodiċi jikkonċernaw lilhom - il-viabilità u l-loġika li jibqagħlek kodiċi li filwaqt li ħafna mid-dispożizzjonijet diġà tħassru baqa’ xi ftit dispożizzjonijiet li forsi jkun għaqli li jiġu inseriti u inkorporati f’kodiċijiet oħrajn jew f’diversi biċċiet oħra tal-leġislazzjoni. 

Il-Kumitat iddiskuta wkoll il-“Vantaġġi u l-Iżvantaġġi dwar il-Kodifikazzjoni tal-Liġijiet”. Fil-fatt bħala appendiċi wkoll ma’ dan ir-rapport, hemm ukoll kontribuzzjoni li kien għamel il-Professur Aquilina nnifsu lir-rivista lokali, Law and Practise dwar il-benefiċċji posittivi li għandu jkollu dan il-Kodiċi tal-Dritt Amministrattiv.  

10.
Diskussjoni dwar il-Vantaġġi u l-iżvantaġġi dwar il-Kodifikazzjoni tal-Liġijiet

Il-Professur Kevin Aquilina ġie mistoqsi dwar il-benefiċċji ta’ Kodiċi dwar id-Dritt Amministrattiv. Il-President tal-Kumitat stieden ukoll lil Dr Peter Grech - illum l-Avukat Ġenerali - li ta spjegazzjoni dwar il-proċess ta’ kodifikazzjoni. Saret diskussjoni dwar dan is-suġġett li fiha pparteċipaw fuq medda ta’ seduti l-Professur Ian Refalo, Dr. Marse-Ann Farrugia, Dr. Austin Bencini u Dr. Godwin Grima.

Il-feedback li kellu l-Kumitat Magħżul kien li l-kodifikazzjoni huwa eżerċizzju utli ħafna għall-Membri Parlamentari, għall-pubbliku, għall-ġudikatura, għall-professjoni legali, għall-amministrazzjoni pubblika u għall-uffiċju tal-Avukat Ġenerali. Il-benefiċċji ta’ dan il-proċess ta’ kodifikazzjoni huma ferm akbar mill-iżvantaġġi tal-kodifikazzjoni. Dawn il-benefiċċji jinkludu:

· aktar aċċessibilità għal-liġijiet tal-pajjiż; 

· aktar ċertezza ta’ x’jgħidu l-liġijiet; 

· tneħħija ta’ disposizzjonijiet li huma doppji jew saħansitra kontradittorji; 

· jissimplifikaw il-liġijiet biex b’hekk kulħadd ikun jaf x’tipprovdi l-liġi dwar kull aspett tal-ħajja li jkun regolat b’Kodiċi; 

· jitnaqqas drastikament il-ħin biex wieħed ifittex il-liġijiet ladarba dawn ikunu miġburin f’kodiċi wieħed li jitratta settur partikolari; 

· igħin lill-istess Membri Parlamentari meta jkunu qed igħaddu l-liġijiet biex huma stess ikunu f’pożizzjoni aħjar li jiffokaw fuq kif id-disposizzjoni l-ġdida tista’ timpatta dawk eżistenti; u 

· b’mod ġenerali, inaqqas drastikament in-numru ta’ liġijiet, jiżgura li l-istess espressjonijiet jingħataw l-istess tifsir fil-liġijiet u jiżgura l-uniformità fil-liġi.

11. Abbozzar ta’ Kodiċi tad-Dritt Amministrattiv

Fit-tieni seduta tal-Kumitat, l-Onor Freanco Debono, President tal-Kumitat Magħżul poġġa fuq il-Mejda tal-Kumitat korrispondenza mill-Professur Kevin Aquilina datata 19 ta’ Marzu 2010 dwar artiklu intitolat “Developing a Code of Administrative Law for the Maltese Island”. Dan id-dokument huwa mehmuż ma’ dan ir-rapport ta’ progress bħala Appendiċi V.”

Il-Professur Kevin Aquilina ta iktar informazzjoni dwar dan l-artiklu li tpoġġa fuq il-Mejda tal-Kumitat u fil-fatt minn dak iż-żmien l’hawn ġie rivedut u saru iktar diskussjonijiet.  Il-Kumitat kellu janalizza liema se jkunu dawk il-liġijiet li se jkunu qed jiffurmaw parti minn dan il-Kodiċi għad-Dritt Amministrattiv li jifforma l-ewwel fażi ta’ dan il-proċess għax peress li hemm liġijiet li awtomatikament u bl-aktar mod raġjonevoli għandhom jiffurmaw parti minn dan il-kodiċi però imbagħad il-Kumitat iddiskuta dwar liġijiet oħrajn li huma border line u wieħed allura kellu jiddeċiedi jekk humiex se jkunu inkorporati jew le f’dan il-kodiċi. 

“Fis-seduta tad-9 ta’ Ġunju 2010, il-Kumitat Magħżul identifika l-liġijiet li kellhom jiġu nklużi fi Kodiċi ta’ Dritt Amministrattiv.

Fis-seduta tat-2 ta’ Marzu 2011, il-Kumitat Magħżul beda jiddiskuti t-taqsima tal-Kodici ta’ Dritt Amministrattiv dwar ir-reviżjoni tal-liġijiet statutorji. 

Din għandha tkun tikkostitwixxi l-kapitoli 1 ta’ dan il-kodiċi.  Il-Kumitat iddiskuta ukoll l-Abbozz tal-Kodiċi dwar il-Media.

12.
Abbozz ta’ Kodiċi dwar il-Media

Wara li l-Kumitat iddiskuta r-rakkomandazzjoni ta’ Dr. Austin Bencini li kien hemm il-bżonn li l-liġijiet dwar il-media jiġu aġġornati għaż-żmenijiet tal-lum biex tittieħed in konsiderazzjoni l-iżviluppi teknoloġiċi li saru f’dan il-kamp, kien hemm qbil li Dr Bencini għandu jħejji rapport fejn jindika dawk il-liġijiet li huma relevanti għall-media.

Fis-seduta tat-8 ta’ Frar 2011 ġie diskuss flimkien mal-Kumitat tal-Istitut tal-Ġurnalisti Maltin il-possibilità ta’ liġi waħda li tiġbor fiha l-liġijiet kollha dwar il-media. 

Miż-żewġ laqgħat irriżulta li kien hemm qbil dwar il-ħtieġa kbira li jkun hemm liġi waħda li tirregola dan is-settur.  Din żgur tagħmel il-ħajja aktar faċli lil kulħadd inkluż għall-ġurnalisti nnfushom. 

u li l-liġijiet eżistenti kellhom bżonn jiġu updated u aġġornati. 

“Waqt il-laqgħa mal-Kumitat ġew imressqa quddiemu diversi proposti fosthom li jitneħħa libel kriminali, li jkun hemm aktar spazju għal fair comment, li jkun anke rivedut ... (Interruzzjonijiet) 

Jiena qed ngħid li kienu ġew diskussi jiġifieri ġew trattati dawn il-materji li l-ammont massimu ta’ danni għandu ukoll jiġi rivedut.  Kif ukoll:
“..li l-Press Ethics Commission tiġi rikonoxxuta b’liġi filwaqt li tingħata l-poteri kollha meħtieġa biex teżegwixxi d-deċizzjonijiet tagħha kif ukoll jiġi stabbilit b’mod ċar minn għandu jikkwalifika bħala ġurnalist, x’jikkostitwixxi ġurnalist. Issemmiet x’għandhom ikunu l-kriterji li abbżai tagħhom tinħareġ il-press card mid-Direttur tal-Informazzjoni.”

Issemma’ anke l-issue ta’ jekk għandhomx jingħataw xi tip ta’, wieħed jagħmel anoloġija ta’ warrant jew xi tip ta’ liċenzja.   

“Il-Kumitat tal-Kamra stieden lill-Istitut tal-Ġurnalisti biex iressaq is-suġġerimenti tiegħu bil-miktub dwar tibdil leġislattiv..”

U fil-fatt il-Kumitat iħares ‘il quddiem lejn li nerġgħu naraw u nisimgħu allura issa l-proposti ta’ dan il-kumitat wara li jkun analizza hu stess fid-dettal dawk l-emendi u bidliet li jħoss li fil-ġurnata tal-lum huma bżonnjużi li jiġu affetwati. 

Il-Kumitat iddiskuta ukoll dawk il-liġijiet li jistgħu jitħassru. 

“Fis-seduta tal-14 ta’ Frar 2011 - li għaliha kien mistieden l-Avukat Ġenerali Dr. Peter Grech - il-Kumitat Magħżul iddiskuta liema liġijiet kellhom jiġu mħassra.”

Fil-fatt ġew diskussi - imma hemm xi liġijiet oħrajn li għandna niddiskutu - kapitlu 11 li hija Setgħat tal-Qorti tal-Maġistrati fl-Applikazzjoni ta' l-Atti tal-Parlament, Kapitlu 111 li hija l-Ordinanza dwar il-Korrimenti (Liġi ta' Emerġenza) kif ukoll kapitlu 180 li hija l-Att dwar l-Istampar mill-Ġdid ta' Liġijiet Eżistenti.

“Ġew identifikati l-Ministeri li jħaddmu dawn il-liġijiet u l-Kumitat Magħżul qiegħed fi stadju li jisma’ fis-seduti li jmiss lir-rappreżentanti tal-Ministeri kompetenti qabel ma jkun jista’ jagħmel ir-rakkmandazzjonijiet tiegħu ghat-tħassir ta’ dawn il-liġijiet jekk jirriżultalu li dawn il-liġijiet m’għadx hemm aktar bżonnhom.” 

Fil-fatt iddiskutejna liġijiet oħrajn li jidher li minkejja li huma liġijiet li uħud minnhom saru aktar minn 50 sena ilu, però jidher li issa wkoll ikunu qed iħallu effetti u konsegwenzi li allura jkun għaqli li dawn ma jiġux revokati. 

“14.
Liġijiet li jistgħu jiġu Konsolidati

Qed isir eżerċizzju ieħor biex jiġu identifikati dawk il-liġijiet li jistgħu jiġi konsolidati, jiġifieri, fejn ikollok żewġ liġijiet dwar l-istess suġġett li jistgħu jiġu amalgamati f’liġi waħda mingħajr il-bżonn li ssir proċedura aktar ikkomplikata bħalma hija dik tal-kodifikazzjoni.”

Il-kumitat flimkien mal-President Emeritus Ugo Mifsud Bonnici, iddiskuta u ovvjament irrid jiddiskuti aktar fid-dettal - anke kif issuġġerixxa u indika l-President Emeritus nnifsu - min ikunu dawk is-setturi li jistgħu jagħtu kontribut fil-qasam tal-liġijiet elettorali. Fil-fatt kienet:

“Fis-seduta tal-14 ta’ Frar 2011 li fiha attenda l-President Emeritus Dottor Ugo Mifsud Bonnici, huwa qabel mar-rakkomandazzjoni li l-Kumitat tal-Kamra kien qed jiddiskuti biex il-liġijiet elettorali jiġu konsolidati f’liġi waħda.  Fost benefiċċji li dan il-proċess ta’ konsolidazzjoni kien se jkollu huwa dak li jitneħħew ir-referenzi minn liġi waħda għal oħra.”

Il-liġijiet li dan il-kumitat qed jikkontempla li jkun jista’ jikkonsolida huma l-Ordinanza Elettorali dwar il-Votazzjoni, l-Att dwar l-Elezzjonijiet Ġenerali, l-Att dwar l-Elezzjonijiet għall-Parlament Ewropew u l-Att dwar ir-Referendi li huma kollha liġijiet li huma b’xi mod relatati mal-proċess elettorali. 

“Ma jidhirx li hu l-ħsieb tal-Kumitat li jirrakomanda lill-Kamra tad-Deputati biex f’din il-konsolidazzjoni tinkludi ukoll ir-regolamentazzjoni tal-Elezzjonijiet tal-Kunsilli Lokali peress li dawn huma regolati bl-Att dwar Kunsilli Lokali li, minnu nnifsu, huwa diġà liġi konsolidata ta’ disposizzjoni differenti li jirregolaw il-kunsilli lokali, inklużi l-elezzjonijiet għalihom u għal kumitat amministrattivi tagħhom.

Fil-waqt li elenkajna u dħalna ftit fid-dettal fl-oqsma partikolari li dan il-kumitat kellu opportunità jiddiskuti, il-pjan fit-tul tal-kumitat huwa li jiġi kodifikat il-liġi amministrattiva tal-pajjiż.  Fil-fatt diversi laqgħat ġew dedikati għal dan is-settur u issa jidher li qegħdin f’pożizzjoni li nibdew nidħlu fid-dettal, section section, chapter chapter partikolari ta’ dan il-kodiċi. 

“16.

Pjan ta’ Ħidma fit-Tul tal-Kumitat Magħżul

Il-Kumitat Magħżul huwa tal-fehma li l-ewwel inkarigu tiegħi għandu jkun li tiġi kodifikata l-liġi amministrattiva tal-pajjiż. Mis-seduti li nżammu rriżulta b’mod ċar li f’Malta jeżistu ħafna liġijiet ta’ natura amministrattiva li huma mifruxin u mxerda f’numru ta’ kapitoli tal-liġijiet ta’ Malta u li ma kienux miġburin f’liġi waħda. Għalhekk il-Kumitat Magħżul beda l-ħidma tiegħu biex jabbozza l-Kodiċi ta’ Dritt Amministrattiv.

Dan l-eżerċizzju, minħabba l-komplikatezza tiegħu, irid bil-fors jinqasam f’numru ta’ stadji.

L-ewwel stadju huwa dak li jiġu identifikati l-liġijiet ta’ Malta li huma ta’ natura amministrattiva u li għandhom jiġu inklużi f’Kodiċi ta’ Dritt Amministrattiv. Dan il-Kumitat diġà wettaq dan l-inkarigu.

It-tieni stadju huwa li dawn il-liġijiet kollha identifikati biex jifformaw Kodiċi ta’ Dritt Amministrattiv jinġabru f’kompendju. Meta l-Kumitat Magħżul ikollu din il-ġabra ta’ liġijiet miġbura f’abbozz wieħed, il-Kumitat ikun f’pożizzjoni illi (a) jiddeċiedi b’mod finali liema huma l-liġijiet li għandhom jiddaħħlu fil-Kodiċi; u (b) jiddentifika l-lacunae leġislattivi ħalli b’hekk jiġu mimlija dawk in-nuqqasijiet li jeżistu fil-liġi Maltija.”

Dan hu proċess importanti ħafna għax meta wieħed qed jikkonsolida l-liġijiet - iġibhom kollha flimkien - wieħed faċli jirrealizza fejn ikollok nuqqasijiet u allura ikun qed iwassal għall-proċess ieħor li l-liġi tkun qed tiġi aġġornata.  

“Wara li jsir dan l-aħħar eżerċizzju jkun hemm il-bżonn li jinkitbu d-disposizzjonijiet ġodda biex jifformaw parti minn dan il-Kodiċi ta’ Dritt Amministrattiv ġdid. Biex isir dan l-eżerċizzju tal-identifikazzjoni tal-lacunae fid-Dritt Amministrattiv, il-Kumitat Magħżul u l-esperti tiegħu se jħarsu lejn is-sentenzi tal-qrati, d-duttrina u l-esperjenza f’dak il-qasam ta’ pajjiżi barranin.  

It-tielet stadju huwa dak tal-konsultazzjoni. Hija l-intenzjoni tal-Kumitat Magħżul – wara li jkun wettaq dan ix-xogħol kollu – illi jikkonsulta bl-aktar mod wiesgħa dwar id-disposizzjonijiet fl-abbozz ta’ Kodiċi dwar id-Dritt Amministrattiv biex b’hekk, bil-feedback li jirċievi, il-Kumitat Magħżul ikun jista’ jinkorpora s-suġġerimenti validi li jsiru mill-Gvern, mill-Oppożizzjoni, minn entitajiet tal-Gvern, korporazzjonijiet pubbliċi, settur privat, soċjetà ċivili, għaqdiet volontarji u persuni oħra li jissottomettu l-kummenti tagħhom lill-Kumitat Magħżul. 

Ir-raba’ stadju huwa l-proċess leġislattiv proprju. F’dan l-istadju jsir l-Ewwel Qari tal-abbozz..”

Però ovvjament aħna x-xogħol tagħna huwa li nħejju r-rapporti tagħna biex imbagħad jiġu analizzati band’oħra. 

17.
Kodiċijiet Oħra. 

“Wara li jiġi konkluż ix-xogħol fuq il-Kodiċi tad-Dritt Amministrattiv hemm il-ħsieb li jsir xogħol ta’ kodifikazzjoni tal-liġijiet ta’ natura kriminali, liġijiet li jittrattaw dwar il-media u liġijiet li jirregolaw l-elezzjonijiet.

18. Tkabbir fil-Membri tal-Kumitat Magħżul 

In vista tax-xogħol estensiv li dan il-Kumitat irid iwettaq – u qiegħed diġà jwettaq - qed jiġi suġġerit illi dan il-Kumitat ikollu żewġ membri oħra biex b’hekk ikun hemm Chairperson wieħed, żewġ membri mill-Gvern u żewġ membri mill-Oppożizzjoni. Dan għandu jgħin ħafna lill-Kumitat fit-twettieq tad-doveri lilu mogħtija mill-Kamra.”

Wieħed irid jifhem li dan hu kumitat ġdid, huwa kunċett, tista’ tgħid ġdid, u allura l-kumitat stess għadu qed isib l-aħjar formola u għadu qed jesplora wkoll l-aħjar format u l-aħjar mod ta’ kif jitmexxa.  Però li hu ċert huwa li jkun għaqli li jiġu nominati żewġ membri oħra fuq dan il-kumitat, tenut kont tal-workload kbir biex issir din il-biċċa tax-xogħol tajba.

Forsi punt ieħor li tajjeb li jiġi inkorporat fir-rapport huwa l-issue tal-Law Commission.  B’xi mod dan il-kumitat għandu jaħdem f’sinerġija mal-Law Commission u jinsab l-aħjar kordinament biex ikunu ”under the wings” ta’ dan il-kumitat.  B’xi mod trid tkun diskussa u tkun anke rakkomandazzjoni fejn wieħed jista’ jesplora anke din l-istruttura biex tkun inkorporata f’dan il-kumitat għal din l-ewwel sena ta’ ħidma. 

19. Egħluq

Il-Kodifikazzjoni hija essenzjali għal pajjiżna.”

Anke mill-ħidma ta’ dan il-kumitat wieħed forsi jirrealizza aktar l-essenzjalità ta’ dan il-proċess u l-benefiċċji u l-utilità tiegħu, tinduna ukoll kemm il-proċess leġislattiv hu dinamiku, huwa ħaj. 

”Il-liġijiet isiru biex il-poplu jimxi magħhom.  Jekk il-poplu ma jkunx jaf fejn isib il-liġijiet anqas se jkollu l-opportunità li jkun jafhom u li jobdihom. Dan l-eżerċizzju hu maħsub biex iressaq lill-individwu, iċ-ċittadin, lill-poplu aktar viċin lejn il-liġi. Huwa proċess delikat u li jieħu ħafna ħin biex jitwettaq. Iżda l-futur jimli b’kurraġġ lill-Kumitat Magħżul biex jara opra daqshekk importanti għal pajjiżna li titwettaq.” 
Hemm xi kummenti oħra? 
Il-kumitat qed japprova dan ir-rapport u se jitpoġġa fuq il-Mejda tal-Kamra. Grazzi. 

Fis-7.45 p.m. id-diskussjoni fuq dan is-suġġett ġiet konkluża u l-Kumitat qabel li jiltaqa’ nhar it-Tnejn 21 ta’ Marzu 2011 fis-7.00 p.m.

PAGE  

